
NEWS AND ARTICLES

D’Bankers Movie Night: Menghayati Nilai Kemanusiaan Melalui
Lensa Sinematik

Penulis: Norazimah Mejri dan Persatuan D’Bankers

Pada 9 November 2025, Dewan Tellian, UiTM Cawangan Sarawak, Kampus Mukah telah
menjadi lokasi penganjuran program D‘Bankers Movie Night yang dianjurkan oleh Persatuan
D'Bankers di bawah seliaan Puan Norazimah binti Mejri. Program ini menghimpunkan para
pelajar UiTM Mukah dalam satu aktiviti yang menekankan nilai empati, keprihatinan dan
pembangunan sahsiah. Bertemakan “No matter how angry the world is, you can still choose to
be kind", program ini bertujuan menyemai nilai-nilai murni dalam kalangan mahasiswa di
samping menggalakkan budaya refleksi kendiri.

Filem yang ditayangkan “The Delivery Rider”
mengetengahkan tema ketabahan, pengorbanan dan
integriti dalam pekerjaan. Melalui jalan cerita yang
dekat dengan realiti kehidupan, para pelajar
didedahkan kepada kepentingan sikap sabar,
profesionalisme dan rasa hormat terhadap orang lain.
Tayangan ini bukan sekadar aktiviti santai, malah
menjadi medium pembelajaran yang mendorong
mahasiswa untuk menghayati nilai-nilai positif yang
dapat diaplikasikan dalam kehidupan seharian.

Bagi melengkapkan program, pihak penganjur turut
menyediakan suasana tontonan yang selesa serta
makanan ringan kepada para peserta. Sebelum
tayangan bermula, satu sesi perkongsian ringkas
diadakan bagi menjelaskan rasional pemilihan filem
dan kaitannya dengan pembentukan sahsiah serta
etika profesional, khususnya dalam bidang perbankan
dan kewangan.

Program diteruskan dengan sesi refleksi
yang memberi peluang kepada peserta
berkongsi pandangan dan pengajaran
yang diperoleh daripada filem tersebut.
Rata-rata pelajar menekankan
kepentingan menjaga adab, empati dan
integriti dalaom setiap aspek kehidupan.
Program diakhiri dengan sesi fotografi dan
tayangan video ringkas aktiviti tahunan
persatuan.  Diharapkan  penganjuran
program seperti ini dapat terus
memperkukuh hubungan dalam kalangan
warga fakulti serta memupuk
penghayatan nilai-nilai  murni  yang
menyumbang  kepada  pembentukan
graduan yang berdaya saing dan
berintegriti.

